
  
  

  76वाँ गणतंत्र दिवस

प्रिलिम्स के लिये:
गणतंत्र दिवस, पद्म पुरस्कार, वीरता पुरस्कार, केंद्रीय सशस्त्र पुलिस बल, भारतीय तटरक्षक बल, वीरता के लिये राष्ट्रपति पदक, जीवन
रक्षा पदक पुरस्कार, अर्जुन मेन बैटल टैंक, तेजस MKII लड़ाकू विमान, एटिकोप्पका बोम्मालु

मेन्स के लिये:
भारत के लोकतांत्रिक मूल्य और संविधान, भारतीय राष्ट्रीय आंदोलन

स्रोत: द हिंदू

चर्चा में क्यों? 
भारत ने अपना 76वाँ गणतंत्र दिवस (26 जनवरी 2025) 'स्वर्णिम भारत: विरासत और विकास' थीम के साथ मनाया, जिसमें सैन्य
शक्ति, विकास और सांस्कृतिक विविधता पर प्रकाश डाला गया। इस आयोजन के मुख्य अतिथि इंडोनेशिया के राष्ट्रपति प्रबोवो सुबियांटो थे। 

भारत में गणतंत्र दिवस एक राष्ट्रीय उत्सव है जो 26 जनवरी 1950 को भारतीय संविधान के अंगीकरण के उपलक्ष्य में मनाया जाता है, जिससे
भारत एक गणराज्य बना, जो इसके लोकतांत्रिक मूल्यों और समृद्ध विरासत को दर्शाता है।

2025 गणतंत्र दिवस की झाँकी के मुख्य आकर्षण क्या हैं?
तीनों सेनाओं की संयुक्त झाँकी: पहली बार तीनों सेनाओं की संयुक्त झाँकी प्रदर्शित की गई, जिसमें सेना, नौसेना और वायु सेना के बीच
तालमेल को रेखांकित किया गया।

'सशक्त और सुरक्षित भारत' थीम पर आधारित इस झाँकी में थल, जल और वायु में तीनों सेनाओं के संयुक्त ऑपरेशन को दर्शाया
गया।
झाँकी में स्वदेशी रक्षा प्रौद्योगिकियों जैसे अर्जुन मेन बैटल टैंक, तेजस MKII लड़ाकू विमान, एडवांस्ड लाइट हेलीकॉप्टर और
INS विशाखापत्तनम विध्वंसक को प्रदर्शित किया गया।

DRDO की झाँकी: 'रक्षा कवच-बहु-क्षेत्रीय खतरों के विरुद्ध बहु-स्तरीय
सुरक्षा' थीम पर आधारित, राष्ट्रीय सुरक्षा के लिये अत्याधुनिक नवाचारों को प्रदर्शित किया गया। 

इस झाँकी में सतह से हवा में मार करने वाली त्वरित मिसाइल, मीडियम पावर रडार- अरुधरा, ड्रोन डिटेक्शन सिस्टम,एडवांस्ड लाइट
टारपीडो, धर्मशक्ति इलेक्ट्रॉनिक युद्ध प्रणाली और स्वदेशी मानव रहित वायवीय प्रणाली जैसी प्रमुख प्रौद्योगिकियों का प्रदर्शन
किया गया, जो राष्ट्रीय सुरक्षा के लिये देशज रूप से विकसित रक्षा प्रौद्योगिकियों पर भारत के फोकस को उजागर करता है।

राज्यों की झाँकी: 
राज्य/संघ राज्य क्षेत्र                          विषय
आंध्र प्रदेश "एटिकोप्पका बोम्मलु- पर्यावरण-अनुकूल लकड़ी के खिलौने"
बिहार "स्वर्णिम भारत: विरासत और विकास (नालंदा विश्वविद्यालय)"

इसमें क्षेत्र की समृद्ध बौद्ध विरासत को दर्शाया गया।

चंडीगढ़ “चंडीगढ़: विरासत, नवाचार और स्थिरता का सामंजस्यपूर्ण मिश्रण”

फिल्म निर्माण में शहर की भूमिका को दर्शाया गया।

दादरा नगर हवेली तथा दमन और दीव " कुकरी मेमोरियल के साथ दमन एवियरी बर्ड पार्क- भारतीय नौसेना के
बहादुर नाविकों को श्रद्धांजलि"

दिल्ली "गुणवत्ता की शिक्षा"
गोवा “गोवा की सांस्कृतिक विरासत” 

स्थानीय विरासत के साथ पर्यटन को जोड़ते हुए दिविजा उत्सव
और कावी कला रूपों का प्रदर्शन किया गया
'पर्ल ऑफ द ओरिएंट' के नाम से प्रसिद्ध गोवा अपनी सुंदरता,
संस्कृति, समुद्र तटों और आतिथ्य के लिये प्रसिद्ध है।

गुजरात " स्वर्णिम भारत: विरासत और विकास"

वडनगर से 12वीं शताब्दी के कीर्ति तोरण (मेहराब) और C-295
ट्रांसपोर्ट एयरक्राफ्ट असेंबली यूनिट का प्रदर्शन किया
गया।

हरियाणा भगवत गीता और कृष्ण के उपदेशों का प्रदर्शन किया गया
कर्नाटक लक्कुंडी: पत्थर शिल्प का उद्गम स्थल।

कर्नाटक के गडग ज़िले में स्थित लक्कुंडी एक महत्त्वपूर्ण जैन
केंद्र है। यह एक ऐतिहासिक स्थल है, जहाँ सोमेश्वर और जैन
बसदी जैसे प्राचीन मंदिर हैं, जो चालुक्य वंश के समृद्ध विरासत को
दर्शाते हैं। 
यह राज्य सरकार द्वारा संरक्षित है तथा इसे UNESCO विश्व
धरोहर स्थल की अस्थायी सूची में शामिल किये जाने का प्रस्ताव
किया गया है।

मध्यप्रदेश “मध्यप्रदेश का गौरव: कुनो राष्ट्रीय उद्यान- चीतों का स्थल”
पंजाब “पंजाब ज्ञान और बुद्धि की भूमि है”
त्रिपुरा “शाश्वत श्रद्धा: त्रिपुरा में 14 देवताओं की पूजा - खर्ची पूजा”
उतार प्रदेश "महाकुंभ 2025 - स्वर्णिम भारत की विरासत और विकास"

इसमें प्रयागराज में महाकुंभ और गंगा, यमुना और सरस्वती के
संगम (त्रिवेणी संगम) के उत्सव को दर्शाया गया है।

उत्तराखंड “उत्तराखंड: सांस्कृतिक विरासत और साहसिक खेल”
पश्चिम बंगाल "'लक्ष्मी भंडार' और 'लोक प्रसार प्रकल्प' - बंगाल में जीवन को सशक्त

बनाना और आत्मनिर्भरता को बढ़ावा देना"

76 वें गणतंत्र दिवस की मुख्य विशेषताएँ क्या हैं?
पद्म पुरस्कार: 76वें गणतंत्र दिवस पर 139 पद्म पुरस्कार प्रदान किये गए। इसमें पद्म विभूषण, पद्म भूषण और पद्मश्री शामिल हैं। 

‘पद्म विभूषण’ असाधारण और विशिष्ट सेवा के लिये प्रदान किया जाता है। 
उच्च कोटि की विशिष्ट सेवा के लिये पद्म भूषण तथा किसी भी क्षेत्र में विशिष्ट सेवा के लिये पद्मश्री पुरस्कार दिया जाता है। 
पद्म पुरस्कारों की सूची में पद्म विभूषण सर्वोच्च है, इसके बाद पद्म भूषण और पद्म श्री शामिल हैं। इन पुरस्कारों की घोषणा
प्रत्येक वर्ष गणतंत्र दिवस के अवसर पर की जाती है।

वीरता पुरस्कार और रक्षा अलंकरण: राष्ट्रपति ने सशस्त्र बलों और केंद्रीय सशस्त्र पुलिस बलों (CAPF) के 93 कार्मिकों को वीरता
पुरस्कार प्रदान किये।

इसमें कीर्ति चक्र, शौर्य चक्र, बार टू सेना पदक, सेना पदक, नौसेना पदक और वायु सेना पदक शामिल हैं।
वीरता पुरस्कारों की घोषणा वर्ष में दो बार, गणतंत्र दिवस और स्वतंत्रता दिवस पर की जाती है।

वीरता पुरस्कार: 
युद्धकालीन पुरस्कार: ये पुरस्कार मुख्य रूप से सशस्त्र बलों के कर्मियों के लिये दुश्मन के सामने बहादुरी के लिये दिये जाते हैं। 

उल्लेखनीय पुरस्कारों में परमवीर चक्र, महावीर चक्र और वीर चक्र शामिल हैं।
शांतिकालीन पुरस्कार: ये पुरस्कार गैर-युद्धकालीन स्थितियों में बहादुरी को मान्यता देते हैं और इसमें अशोक चक्र, कीर्ति चक्र 
और शौर्य चक्र शामिल है।ं 

ये पुरस्कार सशस्त्र बलों, अर्द्धसैनिक बलों, पुलिस और नागरिकों को प्रदान किये जा सकते हैं।
अन्य वीरता पुरस्कार: सेना पदक (वीरता) भारतीय सेना में विशिष्ट सेवा के लिये दिया जाता है, तथा इसके बाद बहादुरी के कार्यों
के लिये सेना पदक (वीरता) भी दिया जाता है।

नौसेना पदक (वीरता) नौसेना में साहस या कर्त्तव्य के लिये प्रदान किया जाता है , जबकि वायु सेना पदक (वीरता) वायु सेना में

बहादुरी या असाधारण सेवा के लिये प्रदान किया जाता है।

 //

रक्षा अलंकरण: राष्ट्रपति ने परम विशिष्ट सेवा पदक, उत्तम युद्ध सेवा पदक, अति विशिष्ट सेवा पदक, युद्ध सेवा पदक, बार टू सेना
पदक, सेना पदक (कर्तव्य के प्रति समर्पण) नौ सेना पदक, वायु सेना पदक, बार टू विशिष्ट सेवा पदक और विशिष्ट सेवा पदक समेत 305
रक्षा अलंकरण प्रदान किये जाते हैं।

परम विशिष्ट सेवा पदक: असाधारण स्तर की विशिष्ट सेवा करने वाले व्यक्ति को प्रदान किये जाते हैं।
उत्तम युद्ध सेवा पदक: युद्ध या संघर्ष के दौरान विशिष्ट सेवा के लिये प्रदान किया जाता है।
अति विशिष्ट सेवा पदक: असाधारण स्तर की विशिष्ट सेवा करने वाले व्यक्ति को प्रदान किये जाते हैं।
युद्ध सेवा पदक: युद्ध या शत्रुता के दौरान विशिष्ट सेवा के लिये प्रदान किया जाता है।
सेना पदक (कर्त्तव्य के प्रति समर्पण): यह सम्मान सेना पदक प्राप्तकर्त्तओं को कर्त्तव्य के अतिरिक्त और अधिक कार्यों के लिये
दिया जाता है।
विशिष्ट सेवा पदक: उच्च कोटि की सेवा, जिसे एक से अधिक बार सम्मान प्राप्त करने पर रिबन पर एक 'बार' द्वारा अंकित किया जाता हैं।

PTM और TM पदक: राष्ट्रपति ने 76 वें गणतंत्र दिवस पर भारतीय तटरक्षक कर्मियों को राष्ट्रपति तटरक्षक पदक
(PTM) और तटरक्षक पदक (TM) प्रदान किये।

ये पुरस्कार उनकी विशिष्ट वीरता, कर्त्तव्य के प्रति असाधारण समर्पण और विशिष्ट/मेधावी सेवा को मान्यता देते हैं। 
सेवा कार्मिक: पुलिस, अग्निशमन सेवा, होम गार्ड एवं नागरिक सुरक्षा (HG&CD), और सुधार सेवाओं के कुल 942 कार्मिकों को वीरता और सेवा
पदक से सम्मानित किया गया है।
पुलिस वीरता पदक: वर्ष में दो बार घोषित किये जाने वाले ये पदक पुलिस कर्मियों की बहादुरी और अनुकरणीय आचरण के प्रदान किये जाते
हैं। 
वीरता के लिये राष्ट्रपति पदक जीवन बचाने या अपराध रोकने में असाधारण साहस के लिये प्रदान किया जाता है, जबकि वीरता के लिये पुलिस पदक
कर्त्तव्य के दौरान बहादुरी के कार्यों पर प्रदान किया जाता है।

विशिष्ट सेवा के लिए राष्ट्रपति पदक (पीएसएम): यह विशिष्ट सेवा रिकॉर्ड के लिए प्रदान किया जाता है।
सराहनीय सेवा पदक (MSM): यह पदक कर्त्तव्य के प्रति समर्पण और निष्ठा से युक्त बहुमूल्य सेवा के लिए दिया जाता है।

जीवन रक्षा पदक पुरस्कार: 76वें गणतंत्र दिवस पर, जीवन बचाने में नागरिकों की बहादुरी को मान्यता देते हुए 49जीवन रक्षा पदक
पुरस्कार प्रदान किए गए।

यह पुरस्कार तीन श्रेणियों में दिए जाते हैं: सर्वोत्तम, उत्तम और जीवन रक्षा पदक।
सर्वोत्तम जीवन रक्षा पदक: अत्यंत खतरनाक परिस्थितियों में जीवन बचाने के लिए विशिष्ट साहस हेतु।
उत्तम जीवन रक्षा पदक: किसी बड़े खतरे में जीवन बचाने के लिए साहस और त्वरित कार्रवाई हेतु।
जीवन रक्षा पदक: गंभीर शारीरिक चोट की स्थिति में जीवन बचाने के लिए साहस और त्वरित कार्रवाई हेतु।

नोट: केरल के मन्नान समुदाय के आदिवासी राजा, रमन राजमन्नन ने कर्त्तव्य पथ पर आयोजित 76वें गणतंत्र दिवस समारोह में भाग लिया, यह पहला
अवसर था जब किसी मन्नान राजा ने इसमें भाग लिया। 

मन्नान समुदाय में लगभग 3,000 सदस्य हैं जो मुख्य रूप से केरल के इडुक्की ज़िले में 46 बस्तियों में बँटे हुए हैं।
इस समुदाय की उत्पत्ति तमिलनाडु में हुई, जहाँ उनके पूर्वज चोल-पांड्य युद्ध के दौरान भाग गए थे और इडुक्की के जंगलों में शरण ली थी
और वहाँ एक छोटा सा राज्य बनाया था।
मन्नान समुदाय एक पारंपरिक प्रणाली द्वारा शासित होता है, जिसमें मन्नान राजा शीर्ष पर होता है, जिसे मंत्रिपरिषद
(कानी) एवं प्रतिनिधियों (उप राजा) का समर्थन प्राप्त होता है।
मन्नान जनजाति में मातृवंशीय प्रणाली का पालन किया जाता है, जिसमें वंश और उत्तराधिकार माँ से प्रेरित होता है। इसमें36 उप-
जातियाँ हैं और सदस्य अक्सर समुदाय के बाहर विवाह करते हैं (बहिर्विवाह)।

गणतंत्र दिवस का क्या महत्त्व है?
गणतंत्र दिवस: 26 जनवरी 1950 को भारत का संविधान लागू हुआ, जिससे देश एक संप्रभु लोकतांत्रिक गणराज्य में परिवर्तित हुआ। 

संविधान को संविधान सभा द्वारा 26 नवम्बर 1949 को अपनाया गया था।
यह दिन, संविधान में निहित लोकतांत्रिक मूल्यों का सम्मान करने तथाभारतीय राष्ट्रीय कॉन्ग्रेस (INC) द्वारा 26 जनवरी 1930
को पूर्ण स्वराज की घोषणा के उपलक्ष्य में चुना गया था।

पूर्ण स्वराज की घोषणा (1930): 19 दिसंबर 1929 को कॉन्ग्रेस ने अपने लाहौर अधिवेशन में 'पूर्ण स्वराज' (पूर्ण स्वतंत्रता) प्रस्ताव पारित
किया।
26 जनवरी 1930 को एक सार्वजनिक घोषणा की गई, जिसमें कॉन्ग्रेस ने भारतीयों से इस दिवस को स्वतंत्रता दिवस के रूप में मनाने का
आग्रह किया।

वर्ष 1930 से 1947 तक 26 जनवरी को पूर्ण संप्रभुता की प्राप्ति के उपलक्ष्य में स्वतंत्रता दिवस या पूर्ण स्वराज दिवस के रूप में
मनाया गया।

ध्वजारोहण: गणतंत्र दिवस पर भारत के राष्ट्रपति राष्ट्रीय ध्वज फहराते हैं, जो देश के ब्रिटिश उपनिवेश से संप्रभु गणराज्य में परिवर्तन का
प्रतीक है। 

झंडे को लपेटकर खंभे के शीर्ष पर लगा दिया जाता है और राष्ट्रपति लोकतांत्रिक मूल्यों के प्रति प्रतिबद्धता के रूप में इसे फहराते हैं।
इसके विपरीत, स्वतंत्रता दिवस पर प्रधानमंत्री ध्वज को बॉटम से टॉप की ओर फहराते हैं जो औपनिवेशिक शासन के बाद एक नए
राष्ट्र, स्वतंत्रता और देशभक्ति के उदय का प्रतीक है।

यद्यपि ये कार्य समान हैं, फिर भी ये भिन्न ऐतिहासिक एवं प्रतीकात्मक संदर्भों के परिचायक हैं।

दृष्टि मुख्य परीक्षा प्रश्न:

प्रश्न: विश्लेषण कीजिये कि प्रस्तावना में शामिल शब्द 'गणराज्य' भारत की शासन संरचना को किस प्रकार प्रभावित करता है और इसका राष्ट्रीय नीतियों
पर क्या प्रभाव पड़ता है। 

  UPSC सिविल सेवा परीक्षा, विगत वर्ष के प्रश्न 

प्रश्न. 26 जनवरी, 1950 को भारत की वास्तविक संवैधानिक स्थिति क्या थी? (2021)

(a) एक लोकतांत्रिक गणराज्य
(b) एक संप्रभु लोकतांत्रिक गणराज्य
(c) एक संप्रभु धर्मनिरपेक्ष लोकतांत्रिक गणराज्य
(d) एक संप्रभु समाजवादी धर्मनिरपेक्ष लोकतांत्रिक गणराज्य

उत्तर: B

